មេរោគគ្រុនផ្តាសាយ

ប្រការ​សំខាន់ៗ​សី្ត​អំពី​ជម្ងឺ​ គ្រុន​ផ្តាសាយ និងថ្នាំ​បង្ការ​គ្រុន​ផ្តាសាយ

តើជម្ងឺគ្រុន​ផ្តាសាយ​ជាអ្វី? 

គ្រុនផ្តាសាយគឺជាជម្ងឺផ្លូវដង្ហើមដែលឆ្លង បង្ក​ឡើង​ដោយ​មេរោគ​គ្រុន​ផ្តាសាយ​​​ ។ មេរោគ​នេះ​អាចបង្កអោយមានជម្ងឺធម្មតា ឬ​ធ្ងន់​ធ្ងរ​បាន​ ហើយ​ជួនកាល​អាច​អោយ​បាត់​​បង់​​ជីវិត​ទៀត​ផង​​​។ មនុស្ស​ខ្លះ ដូចជា​មនុស្ស​ចាស់ កុមារ និង​អ្នក​មាន​ស្ថានភាព​សុខភាព​ ជាក់លាក់​មួយ​ចំនួន​អាច​មាន​ហានិ​ភ័យខ្លាំង​ទៅ​នឹង​ ផលវិបាក​នៃ​ជម្ងឺ​គ្រុន​ផ្តាសាយ​ធ្ងន់ធ្ងរ ​​​​។ 

រោគសញ្ញា​នៃ​ជម្ងឺ​គ្រុន​ផ្តាសាយ

រោគ​សញ្ញា​នៃ​គ្រុន​ផ្តាសាយ​​រួមមាន: ​
· គ្រុនក្តៅ •​ ឈឺក្បាល • ឈឺសាច់ដុំ • អស់កម្លាំង​​ខ្លាំង • ក្អកស្ងួត • ឈឺក  • ហៀរ​សំបោរ ឬ​តឹងច្រមុះ​ 

· រោគ​សញ្ញា​ឈឺ​ក្រពះ ដូចជា ចង្អោរ ក្អួត និង​រាគ​ជាដើម ក៏អាច​កើត​មាន​ឡើង​​ដែរ ប៉ុនែ្ត​ច្រើន​កើត​មាន​ឡើង​ចំពោះ​កុមារ​​​​ ។ 

ផលវិបាក​នៃ​ជម្ងឺ​គ្រុន​ផ្តាសាយ 
ផលវិបាក​នៃ​ជម្ងឺ​​គ្រុន​ផ្តាសាយ​អាច​រួម​មាន​ដូចជា រលាកសួត​បណា្តល​មក​ពីបាក់​​តេរី ខ្សោះ​ជាតិ​​ទឹក ព្រម​ទាំង​ ធ្វើ​អោយ​ស្ថានភាព​ជំងឺ​រ៉ាំរ៉ៃ​ ធ្ងន់ធ្ងរ​ឡើង​ដូច​ជា ជំងឺ​​​​​គាំង​​បេះដូង​ ហឺត ឬ​ទឹក​នោម​ផែ្អម​​​។ កុមារ​អាច​មាន​បញ្ហារ​លាក​រន្ឋឆ្អឹង​ច្រមុះ និង​ការ​​ឆ្លង​រោគ​ក្នុង​ត្រចៀក​ ជាដើម​​​​ ។ 

 របៀប​ឆ្លង​នៃ​ជម្ងឺ​គ្រុន​​ផ្តាសាយ 

មេរោគ​គ្រុន​ផ្តាសាយ​ឆ្លង​ដោយ​សារតំណក់​ទឹក​តូចៗ​តាម​ផ្លូវ​ដង្ហើម​បណា្តល​មក​ពី​ក្អក និង​​កណា្តស់​ជាដើម ​​​។ តាម​ធម្មតា តំណក់​ទឹក​តូចៗ​ទាំង​នេះ​ឆ្លង​ពី​មនុស្ស​​​ម្នាក់​​ទៅ​មនុស្ស​ម្នាក់ ប៉ុនែ្ត​ជួនកាល​មនុស្ស​អាច​ឆ្លង​​មេរោគ ដោយ​ការ​ប៉ះ​​ពាល់​អ្វី​មួយ​ដែល​មាន​ជាប់​មេរោគ​គ្រុន​ផ្តាសាយ​ រួច​ហើយ​ទៅ​ប៉ះ​ពាល់​មាត់ ឬ​ច្រមុះ​របស់​​ខ្លួន​​​​ ។ មនុស្ស​ពេញ​វ័យ​មាន​សុខភាព​ល្អ​ ភាគ​ច្រើន​ អាច​​ចម្លង​ទៅ​អ្នក​ផ្សេង​ទៀត តាំង​ពី​ថ្ងៃ​ទី​មួយ​ មុន​ចាប់​ផ្តើម​ឃើញ​មាន​រោគ​សញ្ញា​ រហូត​ដល់​5​ថ្ងៃ​ក្រោយ​ពេល​ធ្លាក់​​​ខ្លួន​​ឈឺ​​​​ ។ មាន​ន័យ​ថា យើង​អាច​ចម្លង​ជម្ងឺ​គ្រុន​​ផ្តាសាយ​ទៅ​មនុស្ស​ម្នាក់​ទៀត​តាំង​ពី​មុន​យើង​ដឹង​ថា យើង​មាន​ជម្ងឺ​ និង​ពេល​ដែល​យើង​ដឹង​ថា​ ខ្លួន​មាន​ជម្ងឺ​ផង​ដែរ​​​​ ។ 

ការ​បង្ការ​ជម្ងឺ​គ្រុន​ផ្តាសាយ​: ទទួល​ថ្នាំ​បង្ការ 

មធ្យោបាយ​​ដ៏​​ល្អ​តែ​មួយ​គត់​ដើម្បី​ បង្ការ​ជម្ងឺ​គ្រុន​​ផ្តាសាយ​ គឺ​ត្រូវ​​ទទួល​ថ្នាំ​បង្ការ​គ្រុន​​ផ្តាសាយ​ រៀងរាល់​​ឆ្នាំ​ រវាង​ខែ​​តុលា និង​ខែធ្នូ​​​​។ ថ្នាំ​បង្ការ​មាន​ពីរ​ប្រភេទ: 

· "ការ​ចាក់​ថ្នាំ​បង្ការ" - ថ្នាំ​បង្ការ​ដែល​ធ្វើ​អោយ​អសកម្ម​ Inactivated Vaccine  (មាន​​មេរោគ​ដែល​ត្រូវ​បាន​​សំលាប់​) ដោយ​ចាក់​នឹង​ម្ជុល​​​​។ ការ​ចាក់​ថ្នាំ​បង្ការ​នេះ ត្រូវ​បាន​ទទួល​ការ​យល់ព្រម​   អោយ​ប្រើ​​ប្រាស់​ចំពោះ​មនុស្ស​ដែល​មាន​អាយុ​លើស​ពី 6​ខែ​ឡើង​ទៅ​ រួម​ទាំង​មនុស្ស​មាន​សុខភាព​ល្អ​  និង​មនុស្ស​ដែល​មាន​​ស្ថានភាព​សុខភាព​​រ៉ាំរ៉ៃ​ផង​ដែរ​​​​។ 

· ថ្នាំ​បង្ការ​ជម្ងឺ​គ្រុន​ផ្តាសាយ​​បាញ់​ដាក់ ​ច្រមុះ ជា​ថ្នាំ​បង្ការ​ម៉្យាង​ ធ្វើ​ពី​មេរោគ​គ្រុន​ផ្តាសាយ​ដែល​នៅ​រស់​តែ​ខ្សោយ  ដែល​មិន​បង្ក​អោយ​មាន​ជម្ងឺ​គ្រុន​ផ្តាសាយ​ (ជួនកាល​​គេ​ហៅ​ថា LAIV ជា​ពាក្យ​​​​បំព្រួញ​​ថា Live Attenuated Influenza Vaccine - ថ្នាំ​បង្ការ​ជម្ងឺ​គ្រុន​ផ្តាសាយ​ចុះ​ខ្សោយ​​​នៅ​មាន​ជីវិត​) ​​​​។ LAIV​ ត្រូវ​បាន​អនុញ្ញាត​អោយ​ប្រើ​​ប្រាស់​ចំពោះ​មនុស្ស​ដែល​មាន​សុខភាព​ល្អ  ចាប់​ពី​អាយុ​​05​ឆ្នាំ ដល់ 49ឆ្នាំ​ ដែល​ពុំ​មានផ្ទៃ​ពោះ​​​​។ 

ប្រហែល​ពី​រស​បា្តហ៍​ក្រោយ​ពី​ទទួល​ថ្នាំ​បង្ការ អង្គបដិបក្ខ​ ក៏ក​កើត​ឡើង​  ការ​ពារ​ប្រ​ឆាំង​​​នឹង​ការ​ឆ្លង​នៃ​មេរោគ​គ្រុន​ផ្តាសាយ​​​​។ សូម​កត់​សំគាល់​ថា ថ្នាំបង្ការគ្រុនផ្តាសាយ​មិន​អាច​ការពារ​ទប់ទល់​នឹង​ជម្ងឺ ​ដែល​មាន​លក្ខណៈ​ដូចជា​គ្រុន​ផ្តាសាយ​ដែល​បង្ក​​ឡើង​ដោយ មេរោគ​ផ្សេងៗ​ទៀត​បាន​ឡើយ​​​។ 

 

ការព្យាបាល​ជម្ងឺ​គ្រុន​ផ្តាសាយ

ជា​ទូទៅ​ សំរាប់​មនុស្ស​ពេញ​វ័យ​ដែល​មាន​​សុខភាព​ល្អ​ ពុំ​​ចាំបាច់​មាន​ការ​ព្យាបាល ​បែប​​វេជ្ជសាស្រ្តណា​ពិត​ប្រាកដ​ទេ​​​​។ ជា​ធម្មតា​ ការ​សំរាក​ផឹក​ទឹក​អោយ​បាន​ច្រើន និង​ការ​ព្យាបាល​រោគ​សញ្ញា និង​ផលវិបាក​នៃ​ជំងឺ​ គឺ​ជា​របៀប​ទូទៅ​នៃ​ការ​​ព្យាបាល​​​។ 

ក្រៅពីនេះ បច្ចុប្បន្ននេះ  មាន​ឱសថ​ប្រឆាំង​នឹង​មេរោគ​បួន​ប្រភេទ​ផ្សេងៗ​គ្នា​ ត្រូវ​បាន​​បង្កើត​ឡើង​​​​។ ទោះបី​មាន​​ថ្នាំ Amantadine និង Rimantadine ដែល​មាន​តម្លែ​ថោក និង​ងាយ​រក​បាន​ក៏ដោយ​​ក៏​មាន​ប្រភេទ​មេរោគ​គ្រុន​​ផ្តាសាយ​មួយ​ចំនួន បាន​ស៊ាំ​​នឹងថ្នាំ​ប្រភេទ​ នេះ​ទៅ​ហើយ​​​​​។ ចំណែក​ថ្នាំ Oseltamavir (Tamiflu®) និង Zanamavir (Relenza®) មេរោគ​ពុំ​សូវ​ធន់​បាន​មែន ប៉ុនែ្ត​វា​មាន​តម្លៃ​ខ្ពស់ ​ ហើយ​ពិបាក​រក​ជាង​ថ្នាំ​ចាស់ៗ​​​​​។  

 
ពត៌​មាន​លំអិត​អំពី​មេរោគ​គ្រុន​​ផ្តាសាយ

ប្រភេទ​មេរោគ​គ្រុន​ផ្តាសាយ​ "ABC" 

មេរោគ​​គ្រុន​​ផ្តាសាយ​ គឺ​ជា​មេរោគ​ដែល​មាន​​ច្រវាក់ ARN​ ទោល​ដែល​ស្ថិត​ក្នុង​​អំបូរ​​មេរោគ​ Orthomyxoviridae​​​។  មេរោគ​គ្រុន​ផ្តាសាយ​ទាំង​អស់​ត្រូវ​បាន​បែង​ចែក​ជា​​បី​ប្រភេទ គឺ A B និង C អាស្រ័យ​ទៅ​តាម​រចនា​សម្ព័ន្ឋ​នៃ​មេរោគ​​​​​។  មេរោគ​ប្រភេទ​ A ជា​អ្នក​ទទួល​ខុសត្រូវ​ ចំពោះ​ការ​ឆ្លង​ រាតត្បាត​ជា​សកល​ដែល​នាំ​អោយ​គ្រោះ​ថ្នាក់​បាត់​បង់​ជីវិត​បាន​ ចំណែក​ប្រភេទ​ B បណា្តល​អោយ​មាន​ការ​ឆ្លង​​​ រាលដាល​ជម្ងឺ​តាម​តំបន់​ដែល​មាន​ទ្រង់​ទ្រាយ​តូច​​ជាង​​​​។  មេរោគ​ប្រភេទ​ C មាន​​រោគ​សញ្ញា​​មិន​សូវ​​ធ្ងន់ធ្ងរ​ទេ ហើយ​​​ពុំ​សូវ​​កើត​មាន​ ហើយ​មាន​ភាព​ហ្នឹង​​​ជាង​ប្រភេទ​ផ្សេង​ទៀត​​​​​ ។ គ្រុន​ផ្តាសាយ​ប្រភេទ B និង C ធម្មតា​តែង​ឃើញ​កើត​មាន​​ ចំពោះ​តែ​​មនុស្ស​ប៉ុណ្ណោះ​​​​ ។​ ប៉ុនែ្ត​ចំណែក​ប្រភេទ​ A វិញ អាច​កើត​មាន​លើ​ ទាំង​មនុស្ស​ ទាំង​សត្វ​ ​រួម​ទាំង​សត្វ​ស្លាប​ (បក្សាបក្សី) ជ្រូក សេះ ត្រីបាឡែន និង​ឆ្មា​ទឹក​ជា​ដើម​​​​។​ 

គ្រុនផ្តាសាយប្រភេទ A បែង​ចែក​ជា​អនុប្រភេទ​ផ្សេងៗ​ទៀត ​ ផ្អែក​ទៅ​តាម​លក្ខណៈ​អង់​ទី​ហ្សែន​នៃ glycoproteins ផ្ទៃ​ខាង​ក្រៅ​របស់​​វា: 

· Hemagglutinin​ (HA)​- គឺ​ជា​ប្រូតេអ៊ី​ន​ធំៗ​ ដែល​គ្រប់​គ្រង​​សមត្ថភាព​ របស់​មេរោគ​ដើម្បី​ចង​ភ្ជាប់​ទៅ​នឹង​ចុង​សរសៃ​​ប្រសាទ​អាស៊ីដ​ស្យាលីក​ ដែល​ទទួល​អារម្មណ៍ (sialic acid receptors) នៅ​លើ​ភ្នាស​កោសិកា​​​​។ 

· ប្រសាទ​រោគ (Neuraminidase-NA)​​- គឺ​ជា​ប្រូតេអ៊ីន​តូចៗ​​ ដែល​គ្រប់​គ្រង​ការ​​បពោ្ចញ​មេរោគ​ដែល​បង្កើត​បាន​ថ្មី​ពី​កោសិកា​  ដោយ​ផា្តច់​ចុង​សរសៃ​ប្រសាទ​អាស៊ីដ​ស្យាលីក​ ដែល​ទទួល​​អារម្មណ៍ (sialic acid receptors)​​​​។​ 

មាន​អនុប្រភេទ​ HA សំខាន់ៗ​ចំនួន​ដប់​ប្រាំ​ (ពី H1 ដល់ H15) និង NA ចំនួន​ប្រាំបួន​អនុប្រភេទ​ទៀត​ (ពី N1 ដល់ N9)  ប៉ុនែ្ត​វា អាច​ចង​ភ្ជាប់​គ្នា​បង្កើត​បាន​ជា​អនុប្រភេទ​មេរោគ​មួយ​ចំនួន​ទៀត​ ដែល​ជា​ធម្មតា  អនុប្រភេទ​ខ្លះ​​សិ្ថត​ក្នុង​អំបូរ​តែ​មួយ​​​​។ ឧទាហរណ៍:​ មេរោគ​អនុប្រភេទ​ H1N1 H1N2 និង H1N3 ជា​ធម្មតា​បង្ក​ជម្ងឺ​គ្រុន​ផ្តាសាយ​តែ​ចំពោះ​មនុស្ស​ប៉ុណ្ណោះ​  ចំណែក​មេរោគ​ប្រភេទ H7N7 និង H3N8 បង្ក​ជម្ងឺ​ចំពោះ​សត្វសេះ​​​​។  យ៉ាង​ហោច​មាន​ជម្ងឺ​គ្រុន​ផ្តាសាយ​ចំនួន​15​អនុប្រភេទ​ដែល​បង្ក​ជម្ងឺ​ចំពោះ​បក្សាបក្សី  ហើយ​ប្រភេទ​ដែល​រាលដាល​លឿន​បំផុត​នោះ​ គឺ H5N1​​​​។  រហូត​មក​ដល់​ពេល​ថ្មីៗ​នេះ​  អនុប្រភេទ​មេរោគ​ដែល​កើត​ចំពោះ​បក្សី​ពុំ​សូវ​ឃើញ​មាន​ចំពោះ​មនុស្ស​ ឬ​សត្វ ក្រៅ​​ពី​ជ្រូក​ឡើយ​​​។ 

ការ​​​​វិវឌ្ឍ​នៅ​ក្នុង​មេរោគ​គ្រុន​ផ្តាសាយ: ការ​ប្រែ​ប្រួល​​យឺតៗ  និង​ការ​​ប្រែ​ប្រួល​លឿន​នៃ​អង់​ទី​ហ្សែន 

គ្រប់​ភាវៈ​មាន​ជីវិត​ទាំង​អស់​សុទ្ឋ​តែ​មាន​ការ​ផ្លាស់​ប្តូរ  ប៉ុនែ្ត​មេរោគ​គ្រុន​ផ្តាសាយ​ប្រភេទ A ផ្លាស់ប្តូរ​ឆាប់​រហ័ស​ជាប់​ជានិច្ច  ហើយ​ជួន​កាល​បង្ក​មហាវិនាសកម្ម​ទៀត​ផង​​​​។ ការផ្លាស់ប្តូរ​នេះ​មាន​ពី​ររបៀប: 

· ការ​ប្រែ​ប្រួល​យឺតៗ​នៃ​អង់​ទី​ហ្សែន (Antigenic drift)- នេះ​ជា​ការ​កែ្លង​ខ្លួន​តូចៗ​ ជាប់​ជា​ប្រចាំ នៅ​ក្នុង​ពត៌មាន​​​ហ្សែន​​​​​នៃ​មេរោគ​​​​។ ​ដោយសារ​មេរោគ​មិន​មាន​​​លទ្ធភាព​អាច​ជួសជុល​ការ​ខូច​ខាត​ផែ្នក​ ហ្សែន ដែល​កើត​មាន​ឡើង​នៅ​ពេល​វា​បន្ត​ពូជ​នោះ  មាន​ប្រភេទ​មេរោគ​តូច​ថ្មីៗ​មក​ជំនួស​មេរោគ​ចាស់ៗ​ជា​ប្រចាំ​​​​។ នៅ​ពេល​យើង​មាន​ប្រភេទ​មេរោគ​តូចៗ​នៃ​ជម្ងឺ​គ្រុន​ផ្តាសាយ  យើង​ក៏​បង្ក​បាន​ជា​អង្គបដិបក្ខ​ទប់ទល់​នឹង  មេរោគ​នោះ​ប៉ុនែ្ត​អង្គ​បដិបក្ខ​ទាំង​នោះ​មិន​អាច​ការ​ពារ​ខ្លួន​យើង​ពី​មេរោគ​ប្រភេទ​ថ្មី​បាន​ឡើយ​​​​។ ដូច​គ្នា​នេះ​ដែរ  ថ្នាំ​ការពារ​ដែល​យើង​បាន​ទទួល​ពី​រដូវ​កន្លង​ទៅ​មិន​អាច​ការ​ពារ​ពី​មេរោគ​នៅ​ឆ្នាំ​នេះ​បាន​ឡើយ​​​​។ 

· ការ​ផ្លាស់ប្តូរ​លឿន​នៃ​អង់ទីហ្សែន (Antigenic shift)-  ការណ៍​នេះ​កើត​ឡើង​នៅ​ពេល​គ្រុន​ផ្តាសាយ​ប្រភេទ​ A បង្ក​បាន​ជា​អនុប្រភេទ​មក​ពី​ប្រភេទ​ផ្សេងៗ​គ្នា ឧទាហរណ៍​ដូច​ជា​មក​ពី​បក្សី និង​មនុស្ស ការប្តូរ និង​ការ​រួម​បញ្ចូល​ហ្សែន​ជាដើម​ ។ ការ​បង្កាត់​​ពួជ​ប្រភេទ​សត្វ​ថ្មី​នេះ ត្រូវ​បាន​សំរួល​ដោយ ហ្សេណូម (genome) ដោយ​ចែក​ជា 08ផែ្នក​របស់​ជម្ងឺ​គ្រុន​ផ្តាសាយ​​​​។  លទ្ឋផល​នៃ​ការ​បង្កាត់​នេះ បានជា​ ប្រភេទ​មេរោគ​ថ្មី​បាន​មក​ពី​មេរោគ​ជា​មេបាណា​មួយ​​។  ដោយសារ​ពុំ​មាន​ភាពស៊ាំ​ធម្មជាតិ​ណាមួយ​ទប់ទល់​នឹង​ប្រភេទ​មេរោគ​ទាំង​នេះ​ នោះ​​វា​អាច​រាលដាល​បាន​យ៉ាង​ឆាប់​រហ័ស  បង្ក​អោយ​មាន​ជម្ងឺ​រីក​រាលដាល និង​ការ​ស្លាប់​។  ប្រសិន​បើ​អនុប្រភេទ​ដើម​នៃ​គ្រុន​ផ្តាសាយ ជា​មេរោគ​គ្រុន​ផ្តាសាយ​នៅ​​ក្នុង​ខ្លួន​មនុស្ស​នោះ​  មេរោគ​ថ្មី​មាន​លទ្ឋភាព​អាច​ចម្លង​ពី​មនុស្ស​ម្នាក់​ទៅ​មនុស្ស​ម្នាក់​ទៀត​យ៉ាង​ងាយ​ស្រួល ហើយ​អាច​ក្លាយ​ជា​ជំងឺ​ឆ្លង​រីក​រាលដាល​ពេញ​ពិភពលោក​បាន​ទៀត​ផង​។ 

គេ​​​បាន​គិត​ថា ការ​ផ្លាស់​ប្តូរ​នៃ​អង់ទីហ្សែន ជា​ធម្មតា​កើត​ឡើង​ពី​​មនុស្ស​ដែល​រស់​នៅ​ជិត​កនែ្លង​ចិញ្ចឹម​បសុបក្សី​និង ​ជ្រូក​ ​​។ ដោយសារ​ជ្រូក​ងាយ​នឹង​ឆ្លង​ទាំង​មេរោគ​បក្សី​ និង ​ទាំង​មេរោគ​ថនិក​សត្វ​នោះ​ រួម ​ទាំង​ប្រភេទ​មេរោគ​នៅ​ក្នុង​​ខ្លួន​​​មនុស្ស​ផង​ដែរ​នោះ​ ជ្រូក​​អាច​ជា "កនែ្លង​បង្កាត់​មេរោគ" សំរាប់ ​ច្របល់​សមាសធាតុ​ហ្សែន​ពី​មនុស្ស និង ​មេរោគ​បក្សី​ នាំ​អោយ​កើត​មាន​ជា​មេរោគ​អនុប្រភេទ​ថ្មី​ហើយ​ចម្លែក​ ​​។ ទោះ​​ជា​យ៉ាង​ណា​ក៏​ដោយ​ តាម​ព្រឹតិ្ត​ការណ៍​ថ្មីៗ​នេះ បាន​​រក​ឃើញ​យន្តការ​ទី​ពីរ​ដែល​អាច​កើត​មាន​ឡើង​បាន​ ​​។ ភស្តុតាង ​បង្ហាញ​ថា​ យ៉ាង​​ហោច​ណាស់​មាន​អនុប្រភេទ​មេរោគ​គ្រុន​ផ្តាសាយ​បក្សី​ចំនួន​15 កំពុង​តែ​ឆ្លង​រាល​ដាល​ក្នុង​ចំណោម​បក្សី​ហើយ​មនុស្ស​ផ្ទាល់​ក៏​អាច​ជា "កន្លែង​​បង្កាត់​មេរោគ" ផង​ដែរ ​​​។ 

–ធ្វើ​​បច្ចុប្បន្ន​​​​ភាព​​នៅ​​ ថ្ងៃ​ទី​​30 ខែ​​ធ្នូ ឆ្នាំ​2005

